Bekendstelling van Prof. Jonathan D Jansen

Regter Faan Hancke, Voorsitter van die UV-Raad

Jonathan David Jansen is op Montagu gebore en het op die Kaapse Vlakte grootgeword. Hy het sy kinderdae in ŉ munisipale huis op die hoek van Tiendelaan in Retreat deurgebring. Soos die meeste kinders het hy skool toe gegaan omdat dit is wat (bykans) almal gedoen het, en daar was beslis geen langtermyn drome oor loopbane nie. ŉ Skoolvriend het hom egter gemotiveer om te studeer en om universiteit toe te gaan. Hy het deur universiteit gesukkel, beter gevaar hoe langer hy daar vertoef het, en toe ŉ Biologie-onderwyser geword – die trotsste oomblik in sy lewe.

Prof Jansen het sy voorgraadse onderrig aan die Universiteit van die Wes-Kaap behaal, sy onderwyskwalifikasies aan UNISA (HOD, BEd) en sy nagraadse kwalifikasies in die VSA (MS, Cornell; en PhD, Stanford). 

Hy word beskou as een van die mees aktiewe navorsers op die gebied van onderwys en daar is reeds groot navorsingstoekennings aan hom toegeken om sy navorsing uit te brei. Sy bydraes word deur voormalige kollegas beskryf met deur woorde soos “nuutskeppend”, “baanbrekerswerk” en “grensverskuiwend” te gebruik. 

Prof. Jansen is ŉ Ere-Professor in Opvoedkunde aan die Universiteit van die Witwatersrand en was tot onlangs ŉ Besoekende Genoot van die Nasionale Navorsingstigting. Hy is ŉ Fulbright Beurshouer aan die Universiteit van Stanford (2007-2008), voormalige Dekaan van Opvoedkunde aan die Universiteit van Pretoria (2001-2007), en ŉ Eredoktorsgraad in Opvoedkunde is deur die Universiteit van Edinburgh, Skotland toegeken. 

Die gereelde verskyning van sy navorsing in topgehalte akademiese tydskrifte is bewys van prof. Jansen se gevestigdheid tussen sy eweknieë in die internasionale gemeenskap van geleerdes. Sodanige erkenning word verder weerspieël in sy aanstellings op internasionale redaksionele en adviesrade van die toonaangewende tydskrifte in sy veld. Hy het onlangs op die rade van liggame soos die Centre for the Study of the Internationalization of Curriculum Studies, Universiteit van British Columbia; die International Commission on the Child of the Association for Supervision and Curriculum Development (Washington DC, VSA), en as lid van die Algemene Vergadering, International Association for the Advancement of Curriculum, onder meer gedien.

Prof Jansen se vroeë en veral meer onlangse publikasies, soos die prosesse van kennisoordrag in verdeelde gemeenskappe word wyd as rigtinggewende bydraes tot die sosiale wetenskappe geag.

Sy mees onlangse boeke is Knowledge in the Blood en hy was mede-outeur van Diversity High: Class, Color, Character and Culture in a South African High School. In hierdie en verwante werke ondersoek hy hoe onderwysleiers die dubbele imperatiewe van herstel en versoening in hulle leierskappraktyk balanseer. 

 Prof. Jansen het ook uitgebreide bydraes tot navorsingskapasiteitbou gelewer deur die opleiding van meester- en doktorale studente, en die voorbereiding van die volgende geslag kundiges. Hiervoor het hy van die Nasionale Wetenskap- en Tegnologieforum ŉ mededingende toekenning ontvang vir navorsingsopleiding. 

Sy rol as leier, outeur en intellektueel het ŉ veel breër sosiale betekenis in die openbare lewe aangeneem. Sy waagmoedige navorsing en kragdadige denke maak dialoog en debat oor moeilike onderwerpe in onderwys en die samelewing oop.

Hy is die President van die Suid-Afrikaanse Instituut vir Rasseaangeleenthede en tree op as Vise-president van die Suid-Afrikaanse Akademie vir Wetenskap. In die akademie is hy die leier van ŉ internasionale span oor die rol van die Suid-Afrikaanse PhD in die globale kennis-ekonomie en is hy medeleier van ŉ verdere ondersoek na die toekoms van die geesteswetenskappe in Suid-Afrika.

Hy het as internasionale konsultant vir UNESCO, die Wêreldbank, en die Europese Unie gewerk, en in agentskappe van die regerings van Namibië, Zimbabwe, Swede, Kanada, Duitsland, Nederland, die VK en die VSA gedien. Hy het as nasionale konsultant vir SAQA, die RHO, HOSA, die RGN, SAMDI (nou PALAMA) en die NNS opgetree. Hy het ook ten nouste saam met die ambassades van verskeie lande wat in Pretoria gevestig is, gewerk, veral die Latyns-Amerikaanse verteenwoordigers.

Hy het as voorsitter opgetree by Ministeriële Komitees oor Verdere Onderwys en Opleiding en oor Skoolevaluering en Onderwyserbeoordeling. Beide aanstellings is deur die voormalige Minister van Onderwys, me. Naledi Pandor gemaak. Verder het hy ook provinsiale regerings oor skoolverandering geadviseer. Hy het nou saam met die sakegemeenskap gewerk oor sake rakende onderwys en opleiding en hy is ŉ nie-uitvoerende direkteur van ADvTech, ŉ hoofvoorsiener van privaatonderwys in Suid-Afrika.

Prof. Jansen is meelewend en spontaan in sy gee, veral teenoor diegene wat minderbevoorreg is. Dit is duidelik vanuit sy mees onlangse projek om geld in te samel om Graad 7-leerders van Sullivan Primêre Skool in Steenberg – waar hy as ŉ sesjarige seun skoolgegaan het – op ŉ toer na Bloemfontein, Johannesburg en Pretoria te neem waar hulle aan die kulturele, akademiese, sport en finansiële sentra van die land blootgestel is.

Sedert prof. Jansen in Julie 2009 diens aanvaar het, het hy homself ŉ intensiewe veldtog van kampusgesprekke onderneem om tot die hart van die instelling deur te dring. Hierdie gesprekke het hom regoor die kampus geneem na afsprake met fakulteite, departemente, koshuise en ander groepe. Hy het reeds meer as 5 000 studente ontmoet en toegespreek en het die meeste van die koshuise op die Hoofkampus besoek waar hy tyd spandeer om na studente te luister en sy idees en visie vir ons universiteit met hulle te deel.

Dit is vir die Universiteit van die Vrystaat ŉ buitengewone eer om hierdie uitstaande kundige, outeur, navorser, onderwyser, intellektueel en humanis as ons leier te hê. 

Dit is vir ons ŉ eer om na u te luister, van u te leer en om deur u gelei te word.

Aan Grace, Mikhail en Sara-Jane, welkom by ons universiteit, in Bloemfontein, en in die Vrystaatprovinsie.

Prof. Jansen, die wyse waarop u die verbeelding van hierdie universiteitsgemeenskap aangegryp het, het alreeds vir u die respek en bewondering van u personeel, student, ouers en ander belanghebbers van die universiteit verdien. 

Ons verwelkom u en nooi u uit om die Inhuldigingstoespraak te lewer.

